
Etorkinak eskolan.Erronka polita, baina oso zaila 

Geroz eta haur etorkin gehiago daude, eta ikastetxeek urte gutxian egoera berrira moldatu behar izan dute 


UNAI ZUBELDIA - DONOSTIA Zer egin urtetik urtera handituz doan etorkin kopuruarekin? Zer egin ikasturtea hasi ondoren heltzen diren etorkinekin? Hizkuntza menderatzen ez dutenekin? Euskal Herrian beti izan da eskola kultura anitzekoa, baina orain etorkinek ohitura, hizkuntza, kultura berriak txertatu dituzte eskoletan. Nola egin behar zaie aurre erronka berri horiei? 

Eusko Jaurlaritzaren datuen arabera, Araba, Bizkai eta Gipuzkoan 2000. urtean 2.840 etorkin zeuden eskolatuta, 2003an 7.823, eta iaz, berriz, 10.125. Horietatik bostetik bat bakarrik D ereduan, eta %70 eskola publikoetan. Nafarroako Gobernuaren datuen arabera, 2005-2006 ikasturtean 7.775 ikasle etorkin izango dira Nafarroan, gehienak G eta A ereduetan, eta %80 eskola publikoetan.Etorkinen kopuruak gora egin du, eta horren eraginez hartu beharreko neurriek ere bai. Eusko Jaurlaritzak, Immigrazio Planaren barruan, etorkinak EAEko hezkuntza sisteman ahalik eta ondoen egokitzeko programa jarri zuen martxan 2004ko urtarrilean: Ikasle etorkinak artatzeko programa. «Behar bat zegoen eta arau batzuk eman behar ziren», adierazi du Ana Estravilla Berritzeguneko Gipuzkoako arduradunak.Programak etorkinen inguruan sor daitezkeen arazoetarako laguntza berezia eskaintzen die ikastetxeei. «Ikasturtea hasi baino lehen eskola bakoitzak bere eskaerak, beharrak azalduz proiektu bat egin eta Hezkuntza Sailari aurkezten dio. Beharren arabera, ikastetxe bakoitzari behar duen laguntza eskaintzen dio Jaurlaritzak».Hizkuntza indartzeko programa bat ere badago martxan. Beharra duten eskola publikoei Eusko Jaurlaritzak beste irakasle bat eskaintzen die. Itunpeko ikastetxeetan, berriz, diru laguntza ematen zaie eurek behar duten irakaslea kontratatu ahal izateko. «Irakasle horiek eskolako orduen zati bat etorkinekin pasatzen dute. Etorkina, gainerako haurrekin batera, tutorearekin eta indartzeko irakaslearekin egoten da ikasgelan. Hain zuzen ere, etorkizunera begira hori da helburua, denak ingurune batean elkarrekin biltzea».Jasotzen duten laguntza hori, ordea, mugatua da, Eusko Jaurlaritzaren protokoloaren arabera, gehienez bi urtez jaso baitezakete etorkin horiek laguntza berezi hori. «Ondoren, jada ikasgelan sartu behar dute gainerakoekin batera, eta hor egoera larri asko sortzen dira. Gauzak barneratzeko prozesua oso luzea da, 5-7 urtekoa, eta beste zerbait asmatu beharra daukagu, bestela kasu horietan irakaslea zer egin ez dakiela geratzen baita». Barneratze lan horretan laguntzeko, irakasle talde bat materialak prestatzen aritzen da. Lizentzia ematen die Eusko Jaurlaritzak, eta euren lanetik liberatuta lan horretan aritzen dira. 

Egoerari aurre egitea, eskolen lana bakarrik ez Eusko Jaurlaritzak zehaztuta dauka zein den etorkina: «Beste hezkuntza sistema batetik datorrena». Beste hezkuntza sistema bat. Hori da arazoaren muina. Arazoa sakona da, eskola bakoitza, ikasle bakoitza, egoera bakoitza ezberdina baita, hezkuntza sistema bakoitza mundu bat baita. «Ikaslea matrikula epearen barruan heltzen bada, ez dago arazorik, baina epez kanpo heltzen bada, zer egin? Nondik datorren, zenbat urte dituen, zein hizkuntzatan mintzatzen den... Hori guztia kontuan izan behar da», dio Estravillak. 

Baina, etorkin batek zer bide egin behar izaten du Euskal Herrira heltzen denean? «Lehenik eta behin, gure hezkuntza sistema nolakoa den erakusten zaie». Horretarako, Eusko Jaurlaritzak Euskal Hezkuntza sistemari buruzko informazioa prestatuta dauka. «Adin tarteak zein diren, ordutegia zein den, ereduak eta matrikulazio epeak zein diren...». Estravillaren hitzetan, lehenengo informazioa jasotzeko aukera eskaintzen du txostenak. 

Urte gutxian asko aldatu dira gauzak. Meltxor Artetxe Ikastolen Konfederazioko prestakuntza arduradunak ere nabaritu du hori. «Ezintasun batek bultzatuta hasi ginen lanean orain lau urte. Hausnarrean, umil-umil ideiak botatzen hasi ginen. Izan ere, arazoa baino gehiago erronka da hau guretzat; asko ikasiko genuela bagenekien hasieratik». 

Hala ere, Artetxek argi du etorkinen normalizazioa ikastolen lana bakarrik ez dela. «Nonahi bizimodu normal bat izateko eskubidea dute, eta hori lortzeko, eskola tresna bat da, garrantzitsua, baina tresna bat gehiago. Sarritan presio handiegia egiten digute. Orain 3-4 urte ez zegoen ezer asko prest egoera berri honi aurre egiteko, eta egiten duguna baino askoz hobeto ez dut uste egin dezakegunik».Ikastolen Konfederazioak ere ikusi zuen egoerari errotik heldu behar zitzaiola, eta lanerako tresnak formalizatu nahian, mintegi iraunkor bat sortu zuten, irakasleek eurek eztabaidatzeko. Hasieran 4-5 ikastola hasi ziren lanean; orain, jada, hogeitik gora dira. «Genuen metodologia oso bizia zela ikusi dugu, izan ere, berehala etorkinak ikastoletan behar bezala egokitzeko bost puntuko plangintza orokor bat osatu genuen». Harrera protokoloa, aurre ebaluazioa, kokapena, gelako erantzuna edo erantzun curricularra horren barruan hizkuntza tratamendua eta familiarekin harremana. «Ikastolen berezko ezaugarria da familiekiko harremana, eta hori sendotuta, eskolatzearen arrakastaren erdia eginda dago».Bost ardatz horiek sendotuta, ikastolek etorkinak euskalduntzeko duten lana araututa dagoela dio Artetxek. «Hala ere, hau guztia orientabide bat da, eskola, ikasle, egoera bakoitza mundu bat baita».Etorkin asko epez kanpo heltzen zirela ikusita, orain hiru urte ikasle etorkinak eskolatzeko batzorde berezia sortu zen. Batzorde horrek eskolaren eta etorkinaren beharrak eta aukerak aztertzen ditu, memento bakoitzean ikaslearentzako eskola egokiena zein den hautatzeko. 

Etorkin berantiarren lana, erronkarik handiena Artetxek «etorkin berantiar» moduan izendatu ditu epez kanpo edo 6-7-8 urterekin heltzen diren etorkinak. «Horien kasuan egoera larritu eta gure ezina azaleratu egiten da. Multzo horretan sartzen dira irakurketa-idazketa prozesua euskaraz egin ez duten ikasleak. Zer egin 14-15 urterekin etortzen direnekin, gaitasun kognitibo handiak izan, DBHko titulua jasotzeko urte bakarra falta, baina hizkuntza menderatzen ez dutenekin? Erronka handia daukagu». 

Adar asko dituen egoera berri baten aurrean daude ikastetxeak. Hala ere, Estravillak dioen moduan, adar asko izanagatik, guztiei heldu behar zaie. «Hauxe daukagu. Aurre egin behar zaio egoerari. Agian curriculumari hainbeste garrantzi eman gabe, beste gauza batzuei eman beharko diegu. Presioa, hala ere, ez da lehen baino txikiagoa, eta ez daukagu lan erraza».
